
Azərbaycan məcburi əməyə cəlb edilmiş kişi, qadın və uşaqlar, eləcə də seksual istismara məruz qalmış qadın və 
uşaqlar üçün mənbə, tranzit və təyinat ölkə rolunu oynayır. Azərbaycandan olan kişi və gənc oğlanlar Rusiya 
Federasiyasında məcburi əməyə cəlb edilirlər. Azərbaycandan olan qadın və uşaqlar isə Birləşmiş Ərəb Əmirlikləri, 
Türkiyə, Rusiya və İranda seksual istismara məruz qalırlar. Azərbaycanlı qadın və uşaqlar seksual istismara məruz 
qalırlar və uşaqlar isə ölkə daxilində məcburi əməyə, o cümlədən zorla dilənçiliyə cəlb edilirlər. Azərbaycan eyni 
zamanda əsasən tikinti sənayesində məcburi əməyə cəlb etmək məqsədilə kişilərin Türkiyə, Əfqanıstan və Çindən 
gətirilməsində təyinat ölkəsidir. Çinli qadınlar Azərbaycan daxilində küçə ticarəti və kənd təsərrüfatında məcburi 
əməyə məruz qalırlar. 2011-ci ildə Azərbaycanın vətəndaş cəmiyyəti qrupları tərəfindən azərbaycanlı qurbanlar 
Əfqanıstan və Türkmənistanda, eləcə də Türkmənistan, Pakistan, Ukrayna və Filippindən olan qurbanlar isə 
Azərbaycanda müəyyən edilmişlər.      
  
Azərbaycan Hökuməti insan alverinin qarşısının alınması üçün müəyyən edilmiş minimum standartların tələblərinə 
tam cavab vermir. İl ərzində hökumət əvvəlki illərlə müqayisədə insan alveri ilə əlaqədar şübhəli bilinən daha az 
sayda işi məhkəmə vasitəsilə araşdırmış və daha az sayda insan alveri ilə məşğul olan şəxs barəsində məhkəmə 
hökmü çıxarılmışdır və hökumət tərəfindən məcburi əməyə cəlb olunmuş hər hansı qurban müəyyən edilməmişdir. 
Bu səbəbdən də Azərbaycan artıq beşinci ildir ki, ardıcıl olaraq Sıra 2 – Xüsusi Nəzarət Qrupunda yer tutur. 
Azərbaycan müvafiq hesab edildiyi kimi Sıra 3-ə daxil edilməmişdir, çünki hökumətin qəbul etdiyi yazılı plan 
mövcuddur və bu plan həyata keçirildiyi halda insan alverinin aradan qaldırılması üçün müəyyən edilmiş minimum 
standartların tələblərinə əməl olunmasına əhəmiyyətli dərəcədə təsir edəcəkdir və hökumət bu planın icrasına kifayət 
qədər resurs ayırmışdır. Hesabat dövründə hökumət müdafiə xidmətlərinin təmin olunması üçün nəzərdə tutulan 
maliyyə vəsaitini artırmış, risk kateqoriyasında olan uşaqların müdafiəsi üçün tədbirlər həyata keçirmiş, iş yerlərində 
yoxlamaların aparılması istiqamətində yeni tədbirlər görmüş və qanunvericiliyə dəyişiklər etmişdir ki, bu 
dəyişikliklərin həyata keçirilməsi məhkəmə istintaqının və qurbanların müdafiəsinin artmasına töhfə verə bilər.       
 
Azərbaycan üçün tövsiyələr: Qurbanların istiqamətləndirilməsi üzrə dövlət mexanizmini daha effektiv şəkildə 
həyata keçirməklə məcburi əməyə cəlb edilmiş qurbanların müəyyən olunması səylərini daha da gücləndirmək və 
əmək müfəttişlərinə qurbanların fəal şəkildə müəyyən olunması metodları üzrə təlimlər keçmək; seksual istismara və 
məcburi əməyə cəlb etmə cinayətlərində əlbir olan dövlət məmurlarını istintaqa cəlb etmək, barələrində məhkəmə 
hökmü çıxarılaraq cinayət cəzasının tətbiq olunması istiqamətində həlledici səylər nümayiş etdirmək və məlumat 
vermək; məcburi əməyə cəlb edilmiş qurbanların müəyyən olunması üçün tikinti sahələrində yoxlama aparan əmək 
müfəttişlərinin işinin keyfiyyətini artırmaq; bütün ölkələrdən gələn əmək miqrantlarından tikintidə çalışmaq üçün iş 
icazəsinin tələb olunmasını nəzərdə tutan dəyişikliyin əmək miqrasiyasını tənzimləyən müvafiq qanunvericiliyə 
daxil edilməsini nəzərdən keçirmək; məhkəmə istintaqı dövründə qurbanların müdafiəsini gücləndirmək; məhkəmə 
hökmlərini qurbanların seçdikləri ünvanlara göndərmək; pasportun alınıb saxlanılmasıma qarşı  olan qanunun 
tələblərinin icrasını gücləndirmək; hüquq mühafizə orqanlarının aşağı vəzifələrdə çalışan əməkdaşlarına qurbanların 
müəyyən olunması və qurbanlarla həssas rəftar etmə üzrə təlimlərin keçirilməsini artırmaq; və cinsi zorakılıq və 
məcburi əməyə cəlb etmə ilə bağlı maarifləndirmə fəaliyyətini davam etdirmək. 
  
Hüquqi  (cinayət) təqib 
 
Hesabat dövründə Azərbaycan Hökuməti İnsan Alverinə Qarşı Mübarizə Haqqında Qanunun tələblərinin müəyyən 
qədər həyata keçirildiyini nümayiş etdirmişdir. 2005-ci ildə qəbul edilmiş İnsan Alverinə Qarşı Mübarizə Haqqında 
Azərbaycan Respublikasının Qanunu həm zorla fahişəliyə cəlb etməni, həm də məcburi əməyi qadağan edir və bu 
cür cinayətlərə görə 5 ildən 15 ilə qədər həbs cəzasını nəzərdə tutur ki, bu da zorlama kimi digər ağır cinayətlərə 
görə nəzərdə tutulan cəzalara uyğundur və kifayət qədər sərtdir. 2010-cu ildə məcburi əməyə cəlb etmə üzrə 
istintaqa cəlb edilmiş üç hal və naməlum sayda seksual istismar halları barəsində həyata keçirilmiş istintaq 
hərəkətləri ilə müqayisədə hökumət 2011-ci ildə məcburi əməyə cəlb etmə üzrə iki yeni fakt üzrə istintaqın 



aparıldığını və seksual istismar üzrə 17 yeni faktla bağlı istintaqın getdiyini bildirmişdir. Hökumət tərəfindən verilən 
məlumata əsasən 2011-ci ildə seksual istismar halları üzrə 20 nəfər  - onlardan doqquzu barəsində yeni istintaq 
aparılmışdır – istintaqa cəlb edilmişdir  ki, 2010-cu ildə eyni cinayət əməlinə görə istintaqa cəlb olunanların sayı 38 
nəfər olmuşdur. Hökumət 2011-ci ildə seksual istismar halına görə 10 nəfər barəsində hökm çıxarmışdır və bu 
göstərici müvafiq olaraq 2010 və 2009-cu illərdə məhkum edilmiş 28 və 58 nəfərlə müqayisədə azalmışdır.        
  
Barəsində hökm çıxarılmış cinayətkarlardan doqquzu yeddi ildən səkkiz ilədək azadlıqdan məhrum edilmiş və bir 
cinayətkar isə iki il azadlıqdan məhrumetmə cəzasına məhkum edilmişdir. 2011-ci ildə məcburi əməyə cəlb etmə 
halı ilə əlaqədar heç kəs hökumət tərəfindən istintaqa cəlb edilməmiş və ya barəsində məhkəmə hökmü 
çıxarılmamışdır. Daxili İşlər Nazirliyinin İnsan Alverinə Qarşı Mübarizə İdarəsi (DİN İAQMİ) tərəfindən verilən 
məlumata əsasən İdarə seksual istismara cəlb etmədə ittiham olunan üç nəfər Azərbaycan vətəndaşını BƏƏ-dən 
ekstradisiya etmişdir. 2012-ci ilin mart ayında hökumət tərəfindən cinayət məcəlləsinə dəyişikliklər edilmişdir və bu 
dəyişikliklər müəyyən cinayət törədən, o cümlədən məcburi əməkdən istifadə edən tikinti şirkətləri kimi hüquqi 
şəxslərə qarşı cərimə sanksiyalarının, o cümlədən cinayət məsuliyyətinə cəlb olunma, cərimələrin tətbiq olunması, 
əmlakın müsadirəsi və likvidasiyası kimi cəzaların tətbiq olunmasını nəzərdə tutur. İki QHT-in bildirdiyinə görə 
zorla fahişəliyə cəlb olunma hallarının baş verdiyi ehtimal olunan müəyyən sauna, motel və masaj salonlarının 
fəaliyyətinə polis işçiləri tərəfindən nəzarət edilmiş və ya bu kimi obyektlər onların təsiri altında olmuşdur. Onların 
verdikləri digər məlumata əsasən tikinti şirkətlərinə, o cümlədən məcburi əməkdən istifadə edən şirkətlərə hökumət 
məmurları tərəfindən himayədarlıq edilmişdir. Seksual istismar və ya məcburi əməyə cəlb etmə fəaliyyəti ilə bağlı 
hökumət məmurlarına qarşı irəli sürülən ittihamlar hökumət tərəfindən araşdırılmamışdır. Vətəndaş cəmiyyəti 
qrupları DİN İAQMİ-ni korrupsiyalaşmış və səmərəsiz fəaliyyət göstərməkdə tənqid etmişlər.  
 
2011-ci ildə DİN İAQMİ, QHT-lərlə birlikdə hüquq mühafizə orqanları üçün istintaq hərəkətlərinin aparılması 
metodları, əhalinin maarifləndirilməsi və qurbanlarla həssas rəftar etmə fəaliyyətinə həsr olunmuş insan alverinə 
qarşı mübarizə üzrə təlimlər keçirmişdir. Beynəlxalq tərəfdaşların maliyyə dəstəyi ilə Bakı şəhərində keçirilmiş üç 
günlük konfransa hökumət tərəfindən qeyri -maliyyə dəstəyi formasında yardım göstərilmişdir. Ölkənin İnsan 
Alverinə Qarşı Mübarizə Haqqından Qanunun həyata keçirilməsinə, o cümlədən məhkəmə praktikasının 
formalaşmasına həsr olunmuş tədbirdə insan alveri cinayətlərinin araşdırılması ilə məşğul olan müstəntiqlər, 
hakimlər və polis müstəntiqləri iştirak etmişlər.     
 
Müdafiə 
 
Hesabat dövründə Azərbaycan Hökuməti insan alverinin qurbanlarının müdafiə olunması və onlara yardım 
göstərilməsi istiqamətində tərəqqi əldə etmişdir, lakin buna baxmayaraq qurbanların müəyyənləşdirilməsi məsələsi 
hələ də narahatlıq doğurur. 2011-ci ildə hökumət seksual istismara məruz qalmış 29 nəfər qadın qurbanı, o cümlədən 
bir uşağı müəyyən etmişdir və bu sahədə və yaxud məcburi əməyə cəlb olunma sahəsində heç kəs və yaxud hər 
hansı kişi qurban müəyyən olunmamışdır, baxmayaraq ki, 2010-cu ildə hökumət insan alverinin 31 nəfər qurbanını, 
o cümlədən məcburi əməyə cəlb edilmiş üç nəfər kişi qurbanı müəyyən etmişdir. Əmək müfəttişləri və polis 
əməkdaşları tikinti sahələrində, daş karxanalarında, pambıq sahələrində və tütün təsərrüfatlarında yoxlamalar 
aparmışlar və bu yoxlamalara məcburi əməyə cəlb etmə göstəricilərinin aşkar olunması daxil edilsə də, bu insan 
alveri qurbanlarının müəyyən olunması ilə nəticələnməmişdir.      
 
İl ərzində hökumət 38 nəfər insan alveri qurbanına yardım göstərən bir sığınacağın, o cümlədən məcburi əməyə cəlb 
olunmuş qurbanlara yardım göstərən sığınacağın maliyyələşdirilməsini davam etdirmişdir. 2010 -cu ildə sığınacaq 
tərəfindən 27 qurbana yardım göstərilmişdir. Hökumət tərəfindən müəyyən edilmiş bütün qurbanlara bu sığınacaqda 
kömək olunmuş və onlara tibbi və psixoloji yardımlar göstərilmişdir. Müəyyən olunmuş yetkinlik yaşında olan 28 
nəfər qurbanın hər birinə birdəfəlik ödəniş formasında 243 ABŞ dolları məbləğində müavinət verilmişdir. Bu yardım 
2010-cu ildə təxminən 40 ABŞ dolları olmuş və sonradan artırılmışdır. Qurbanlar hökumət tərəfindən 
maliyyələşdirilən sığınacaqda saxlanılmamışlar və onlar sərbəst şəkildə sığınacağa gəlib-gedə bilmişlər. Hökumət 
polisə şikayət etməyi tələb etmədən insan alverinin yerli qurbanlarına ilkin yardım göstərməyi davam etdirmişdir. 
2012-ci ilin mart ayında hökumət tərəfindən Sosial Təminat Haqqında Qanuna dəyişikliklər edilmiş və insan 
alverinin qurbanlarına yerli dövlət orqanlarının sosial xidmətlərindən istifadə etmək imkanı yaradılmışdır.          
 
Təcrübədə qurbanlara verilmiş yardımların əksəriyyəti onların hüquq mühafizə orqanları ilə olan əməkdaşlığından 
asılı olmuşdur, baxmayaraq ki, bu qanunla tələb edilməmişdir. Qurbanların insan alverinə məruz  qalmalarının 
birbaşa nəticəsi olaraq həyata keçirdikləri hər hansı qeyri-qanuni fəaliyyətə görə cəzalandırıldıqları barədə heç bir 



məlumat verilməmişdir, lakin bununla belə bəzi iddialara görə hökumət tərəfindən müəyyən olunmamış seksual 
istismara və məcburi əməyə cəlb olunmuş qurbanlar ölkədən deportasiya edilmişlər. İnsan Alverinə Qarşı Mübarizə 
Haqqında Qanun qurbanlara deportasiyadan müvəqqəti azad olunmalarına müraciət etməyə imkan versə də,  bu 
təcrübədə həyata keçirilməmişdir, belə ki, hökumət tərəfindən hər hansı xarici vətəndaş qurban kimi müəyyən 
olunmamışdır.  
 
Preventiv tədbirlər  
 
Hesabat dövründə Azərbaycan Hökuməti özünün insan alverinin qarşısının alınması istiqamətində həyata keçirdiyi 
səylərini davam etdirmişdir. İnsan alverinə qarşı mübarizə fəaliyyətini həyata keçirən müvafiq nazirliklər üçün milli 
əlaqələndirmə orqanı olan Milli Yönləndirmə Mexanizmi (MYM) hesabat dövründə iki dəfə görüş keçirmişdir. 
MYM-də çalışan əksər aşağı vəzifəli əməkdaşlar əsasən seksual istismar məqsədilə həyata keçirilən insan alverini 
diqqət mərkəzində saxlamışlar və məcburi əməyə cəlb etmə göstəriciləri haqqında məhdud məlumata malik 
olmuşlar.     
 
Hökumət 2011-ci ildə insan alverinə qarşı mübarizə sahəsində fəaliyyət göstərən QHT-lərə 62 000 ABŞ dolları 
həcmində yardım göstərmişdir və bu məbləğ 2010-cu ildə təxminən 56 700 ABŞ dollarına bərabər olmuşdur. 
Bundan əlavə DİN insan alverinə qarşı mübarizə sahəsində fəaliyyət göstərən 10 QHT-nin işini qiymətləndirmiş və 
onların hər birinə 1 200 ABŞ dolları məbləğində mükafat təqdim etmişdir. İnsan alverinə qarşı mübarizəyə həsr 
olunmuş on minlərlə buklet, açıqcalar, plakatlar və DVD disklər hökumət tərəfindən müəllimlərə və tələbələrə, eləcə 
də metodoloji təlimatlar hökumət məmurlarına və sığınacaq əməkdaşlarına paylanmışdır. Bu materiallar beynəlxalq 
təşkilatlar tərəfindən hazırlanmışdır. Hökumət QHT-lər tərəfindən ictimaiyyətin insan alveri ilə bağlı 
maarifləndirilməsi məqsədilə hazırlanmış sosial xarakterli çarxların əsas TV kanallarda yayımlanmasını davam 
etdirmişdir və DİN İAQMİ 50-dən çox qəzetdə insan alverinə qarşı mübarizəyə həsr olunmuş məlumatlar 
yerləşdirmişdir. Hökumət QHT tərəfindən idarə olunan və insan alveri haqqında ictimaiyyətə məlumat təqdim etmək 
və insan alverinin potensial qurbanlarına yardım göstərmək məqsədi daşıyan qaynar xəttin fəaliyyətini 
maliyyələşdirməyi davam etdirmişdir; qaynar xəttə daxil olmuş 15 768 zəngdən yeddisi insan alverinin mümkün 
qurbanları tərəfindən edilmişdir və hər bir yeddi hal üzrə araşdırma aparılmışdır.         
 
Hökumətin ev şəraitində baş tutan doğumların qeydiyyatını təmin edən effektiv prosesi yoxdur və bu da bəzi 
Azərbaycan vətəndaşlarının şəxsiyyət vəsiqəsi almasına mane olur və onların insan alverinin qurbanlarına 
çevrilməsinə yol açır. Hökumətin verdiyi məlumata əsasən il ərzində heç bir sənədi olmayan 16 nəfər uşaq və 46 
nəfər yetkinlik yaşına çatmış şəxsə şəxsiyyət vəsiqəsi təqdim edilmişdir. Hökumət kommersiya məqsədli seks 
fəaliyyətinə olan tələbatın azaldılması məqsədilə hər hansı addım atmamışdır. Azərbaycan Hökuməti 2009-2013-cü 
illəri əhatə edən insan alverinə qarşı mübarizə üzrə Milli Fəaliyyət Planını qəbul etmişdir.   
   
 


